Gwasanaethau Boreol i Ysgolion Uwchradd  -  gol. Catrin Lewis


DONIAU
[Dechrau’r gwasanaeth gyda un o’r disgybl yn canu’r piano neu ryw offeryn cerdd arall]
· Thema ein gwasanaeth heddiw yw Doniau – sef y gallu a roddwyd i ni i wneud gwahanol bethau.  Cawsom un enghraifft yn barod wrth i ni wrando ar ................. [disgybl] yn canu’r piano [neu ryw offeryn cerdd arall].

· Faint ohonom tybed, sydd wedi cael ein swyno gan dalent rhyfeddol rhyw gantorion, dawnswyr neu athletwyr.  Efallai ein bod ni wedi dymuno cael yr un ddawn â nhw, ond faint ohonom fyddai’n fodlon aberthu yr holl oriau i ymarfer, sgwn i?  Rhaid cael y ddawn yn y lle cyntaf ond y peth pwysig yw beth a wnawn â’r ddawn honno.  Dewch i ni gael gwrando ar sgwrs.

· Helo............  Wyt ti’n dod i’r ymarfer côr amser cinio.  Mae gennyt ti lais da.

· Na, mae sglodion i ginio yn y ffreutur heddiw.  Mae’n gas gen i gwdyn cinio.

· Ond rydyn ni’n ymarfer ar gyfer cyngerdd arbennig.  Bydd yn lot o hwyl.  Beth amdani?

· Na, dim diolch.  Mae’n golygu gormod o ymarfer.  Rwy’n hoffi ymlacio amser egwyl a chinio.

· Hwyl te.

· Tybed am beth mae’r ddau yma yn siarad?

· Ym mha lys wyt ti?

· .................[enw’r llys]  Beth amdanat ti?

· ..................  – y llys gorau wrth gwrs!  Sawl cystadleuaeth wyt ti wedi treio ar gyfer yr Eisteddfod?

· Dim un.  Fydda i byth yn ennill.  Felly, beth yw’r pwynt?

· Ond rwyt ti’n ennill un marc i’r llys just am dreio.  Felly mae’n werth cystadlu ar bob un o’r cystadlaethau.

· O, efallai ei bod hi wir.  Bydd rhaid i fi ddechrau arni heno.

· Mae digon o gyfle i ni yn yr ysgol i ymarfer ein talentau, beth bynnag ydynt.  Mae rhai yn gallu canu, adrodd neu chwarae rhyw offeryn, eraill yn dda am dynnu llun neu gynllunio poster.  Ym maes chwaraeon – pêl droed, rygbi, hoci, pêl-rwyd, nofio ac yn y blaen – y mae doniau rhai.  Mae gan bob un ohonom ryw ddawn.  Mae’n bwysig nad ydyn ni yn ei gwastraffu.

· Adroddodd Iesu Grist ddameg oedd yn sôn am sut mae defnyddio beth y mae Duw wedi ei roi i ni. 

Mathew 25 - Stori y talentau
14 "Pan ddaw’r Un nefol i deyrnasu, bydd yr un fath â dyn yn mynd oddi cartref: Galwodd ei weision at ei gilydd a rhoi ei eiddo i gyd yn eu gofal nhw. 15 Rhoddodd swm arbennig yng ngofal pob un yn ôl ei allu – pum talent (hynny ydy tri deg mil o ddarnau arian) i un, dwy dalent (hynny ydy deuddeg mil) i un arall, ac un dalent (hynny ydy chwe mil) i’r llall. Wedyn aeth i ffwrdd ar ei daith. 16 Dyma’r gwas oedd wedi cael pum talent yn bwrw iddi ar unwaith i farchnata gyda'i arian, a llwyddodd i ddyblu’r swm oedd ganddo. 17 Llwyddodd yr un gyda dwy dalent i wneud yr un peth. 18 Ond y cwbl wnaeth yr un gafodd un dalent oedd gwneud twll yn y ddaear a chadw arian ei feistr yn saff ynddo. 

19 "Aeth amser hir heibio, yna o’r diwedd daeth y meistr yn ôl adre a galw’i weision i roi cyfrif am yr arian oedd wedi ei roi yn eu gofal nhw. 20 Dyma’r un oedd wedi derbyn y pum talent yn dod a dweud wrtho, 'Feistr, rhoist ti dri deg mil o ddarnau arian yn fy ngofal i. Dw i wedi llwyddo i wneud tri deg mil arall.'
21 "'Da iawn ti!’ meddai’r meistr, ‘Rwyt ti'n weithiwr da, a galla i ddibynnu arnat ti! Rwyt ti wedi bod yn ffyddlon wrth drin yr ychydig roiais i yn dy ofal di, felly dw i'n mynd i roi llawer iawn mwy o gyfrifoldeb i ti. Tyrd gyda mi i ddathlu!'
22 "Wedyn dyma’r un oedd wedi derbyn dwy dalent yn dod ac yn dweud, 'Feistr, rhoist ti ddeuddeg mil o ddarnau arian yn fy ngofal i. Dw i wedi llwyddo i wneud deuddeg mil arall.'

23 "'Da iawn ti!’ meddai’r meistr, ‘Rwyt ti'n weithiwr da, a galla i ddibynnu arnat ti! Rwyt ti wedi bod yn ffyddlon wrth drin yr ychydig roiais i yn dy ofal di, felly dw i'n mynd i roi llawer iawn mwy o gyfrifoldeb i ti. Tyrd gyda mi i ddathlu!'
24 "Wedyn dyma'r un oedd wedi derbyn un dalent yn dod. 'Feistr,' meddai, 'Mae pawb yn gwybod dy fod di'n ddyn caled. Rwyt ti’n ecsbloetio pobl ac yn gwneud elw ar draul eu gwaith caled nhw. 25 Roedd gen i ofn gwneud colled, felly dw i wedi cadw dy arian di’n saff mewn twll yn y ddaear. Felly dyma dy arian yn ôl – mae’r cwbl yna.'

26 "Dyma’r meistr yn ei ateb, 'Y gweithiwr diog, da i ddim! Dw i’n ddyn caled ydw i? - yn ecsbloetio pobl ac yn gwneud elw ar draul eu gwaith caled nhw? 27 Dylet ti o leia fod wedi rhoi’r arian mewn cyfri cadw yn y banc - i mi ei gael yn ôl gyda rhyw fymryn o log! 
28 "Cymerwch yr arian oddi arno, a'i rhoi i'r un cyntaf sydd â deg talent ganddo. 29 Bydd y rhai sydd wedi gwneud defnydd da o beth sydd ganddyn nhw yn derbyn mwy, a bydd ganddyn nhw ddigonedd. Ond am y rhai sy’n gwneud dim byd, bydd hyd yn oed yr ychydig sydd ganddyn nhw yn cael ei gymryd oddi arnyn nhw! 30 Taflwch y gwas diwerth i'r tywyllwch, lle bydd pobl yn wylo’n chwerw ac mewn artaith!
Gweddïwn
Ein Tad,


Diolchwn i ti am y doniau yr wyt ti wedi eu rhoi i bob un ohonom.  Helpa ni i beidio â bod fel y trydydd gwas a gwastraffu ein doniau.  Gad i ni fyw ein bywydau mewn ffordd fydd yn dy blesio di a gwneud ein gorau glas bob amser.  Yn enw Iesu Grist.  
Amen

